Notat um C átekningarnar á uppskotinum til løgtingsfíggjarlóg 2003

1) Undir § 3 er soljóðandi C átekning:

Nr. 1. ad. 3.15.1.04. Toll- og Skattstova Føroya

Í teimum førum, innkrevjingardeildin heldur, at hetta kann minka um tapsvandan hjá landskassanum, hevur Toll- og Skattstova Føroya heimild at bjóða á tvingsilssølu og veita trygd, ið verður kravd í sambandi við konkursáheitanir, og trygd í sambandi við sakarmál, ið búgv føra. Møguligt tap í hesum sambandi skal takast við á ta høvuðskontu, har kravið er bókað.

Mælt verður til at strika átekningina. Hetta er regla, sum ikki hoyrir heima í løgtingsfíggjarlógini, men í vanligu lógarreglunum um, hvussu skattir og avgjøld verða krav inn, í løtuni lov nr. 85 af 30. mars 1935 om inddrivelse af skatter og afgifter til det offentlige m.m. Landsstýrið verður tí at seta fram broytingaruppskot hesum viðvíkjandi.

2) Undir § 5 er soljóðandi C átekning:


Nr. 1. ad. 5.11.1.05. Fiskimálaráðið

Fiskimálaráðið, ið umsitur málsøkið tilbúgving, hevur í sambandi við størri vanlukkur og stórskaðatilburðir, har tað er neyðugt við bráðfeingis tilráðatøku av fígging, heimild at halda útreiðslur landskassans vegna. Útreiðslurnar verða, tá uppgjørt er, bókaðar á tær avvarðandi høvuðskonturnar.

Reglan er óneyðug. Í stýrisskipanarlógini § 44, stk. 2 eru reglur um, at fíggjarnevndin kann veita eykajáttan í tílíkum bráðskundisførum. Eru ikki stundir at bíða eftir slíkari fíggjarnevndaravgerð, fylgir tað av vanligum neyðrættarligum grundreglum, at slík útreiðsla kann haldast av tilbúgvingarmyndugleikunum. Undir øllum umstøðum eigur slík heimild at vera ásett í vanligari løgtingslóg og ikki í fíggjarlógini, og fastheldur landsstýrið, at neyðugt er við slíkari reglu, má løgtingslógaruppskot leggjast fram hesum viðvíkjandi.

3)  Undir § 6 er soljóðandi C átekning:   


Nr. 1. ad. 6.33.2.10. Landbúnaðarstuðul

Landsstýrismaðurin kann veita studning sambært játtan á fíggjarlógini til hesi endamál:

1) Mjólk, neytakjøt, seyðakjøt, stráfóður, súrhoysbrunnar, velting v.m., djórahald, avloysaraskipan og føroysk húsdjór.

Studningur verður veittur, treytað av:

2) at umsøkjari er bókhaldsskyldugur sambært § 1 B, pkt. 27 í løgtingslóg nr. 75 frá 24. oktober 1978

3) at umsøkjari er meirvirðisgjaldsskrásettur sambært løgtingslóg nr. 136 frá 8. september 1992 við seinni broytingum.

Undantikið ásetingunum í 2. og 3. petti er studningur til føroysk húsdjór.

Stk.2. Landsstýrismanninum verður heimilað at áseta nærri reglur og treytir fyri studningsveitingunum.

Slík regla er innihaldslig løgtingslóggáva, sum skal gerast sum broyting til løgtingslóg nr. 18 frá 04.05.1961 um studning til frama fyri húsdýraalingina og húsdýrahaldið v.m. Mælt verður tí til at strika átekningina.

Undir § 6 er eisini soljóðandi átekning:

Nr. 2. ad. 6.36.1.04. Havbúnaðarroyndir

Landsstýrismaðurin kann veita studning sambært játtan á fíggjarlógini til hesi endamál:

1) Kynbøtur 
2) Samstarv við aligranskingarstovnar í grannalondunum
3) Ráðgeving til landsstýrismannin og rakstur av starvsstovuni við Áir

4) Royndir við aling av nýggjum fiskasløgum
5) Royndir við nýggjum aliøkjum

Studningur verður veittur, treytað av:
1) at umsøkjari er bókhaldsskyldugur sambært § 1 B, pkt. 27 í løgtingslóg nr. 75 frá 24. oktober 1978
2) at umsøkjari er meirvirðisgjaldsskrásettur sambært løgtingslóg nr. 136 frá 8. september 1992 við seinni broytingum.
3) at nýtslan av studninginum verður grannskoðað av løggildum grannskoðara.
Stk. 2. Landsstýrismanninum verður heimilað at áseta nærri reglur og treytir fyri studningsveitingum.

Stk. 3. Heimilað verður landsstýrismanninum at gera sáttmála við studningsmóttakara í upp til 3 ár.

Hetta er innihaldslig lóggáva, sum skal gerast við vanligari løgtingslóg, møguliga soleiðis at skriva verður løgtingslóg fyri hetta evnið og evnið í løgtingslóg nr. 73 frá 2. apríl 1993 um íløgustuðul til alivinnuna.

Somuleiðis er í § 6 soljóðandi átekning: 

Nr. 3. ad. 6.38.1.18. Stuðul til infrakervið á útoyggjum

Landsstýrismanninum verður heimilað at veita stuðul sambært játtan á fíggjarlógini til tess at betra infrakervið á útoyggjum.

Viðmerkingar siga, at 3,5 mió kr. verða veittar sum stuðul til íløgur í infrakervið á útoyggjum. Útoyggjar eru eftir hesum at skilja sum Fugloy, Svínoy, Mykines, Gásadalur, Nólsoy, Hestur, Koltur, Skúvoy og Stóra Dímun. Stuðul verður ikki veittur til Kalsoy av hesi játtan, tí peningur verður settur av til arbeiði aðrastaðni á § 6. Vinnumál, innan íløgur. 

Eisini er hetta studningsjáttan, sum má lýsast nærri í vanligari løgtingslóggávu og ikki sum C átekning til løgtingsfíggjarlógina. 

3)  Undir § 11 er soljóðandi C átekning:   

Nr. 1. ad. 11.20.3.20. Serviðgerð uttanlands

Landsstýrismanninum verður heimilað at nýta játtanina til serviðgerð uttanlands til at fevna um endurgjald til organdonorar fyri mista arbeiðsinntøku sambært teimum reglum, sum eru galdandi í Danmark.

Hetta er innihaldslig regla, sum eigur at vera ásett við vanligari løgtingslóg, eitt nú sum løgtingslógarbroyting til løgtingslóg  nr. 89 frá 04.06.1996 um Sjúkrahúsverk Føroya. Mælt verður tí til at strika átekningina.

